
Gorputzean eta aurpegian emozioak nola adierazten diren ezagutzea oso baliagarria izan daiteke hainbat egoeratan. 

Gure emozioak ezagutuz

Adimen emozionala

Jon Berastegi
Emozioez edo sentimenduez hitz egiten dugunean, ez da ohikoa horiek zientziarekin erlazionatzea. Berez, orain dela gutxi arte zientzia gaizki esaka ibili da alderdi emozionalaren inguruan. Zorionez, gaur egun egoera hori aldatu egin da, antropologo, psikologo eta neurozientifikoen ekarpenei esker. 

Gizakiaren bizitzaren egunerokotasunean ematen diren eskakizunak dira zientifikoen ekarpenen funtsa. Hala nola azterketa batean musuhuts geratzen garenean, gustatzen zaigun pertsona baten aurrean gorri jartzen garenean, lan talde batean motibazioa bilatu behar dugunean, futbol partida batean penalti bat jaurti behar dugunean... Denok behin baino gehiagotan emozio horien baitan ez egotea desiratu dugu, horrela era arrazionalago batean erantzuteko. Horregatik, ezinbestekoa da geure buruari honelako galderak egitea: zertarako balio dute emozioek? Zerk sortzen du emozioa? Emozioak kontrola ditzakegu egoera destruktiboei aurre egiteko? 

Galdera horiei erantzun nahian, zenbait autorek emozioaren funtzioaren inguruan euren iritziak adierazi dituzte. Darwin-en jarraitzaileen arabera, emozioak funtzionalki esanguratsuak dira, eta naturaren hautagaiak. Beraz, alderdi biologikoa kontuan hartuz, emozioaren funtzioa subjektuaren organismoaren aldaketa sustatzean datza, egoera berrietara ahalik eta azkarren moldatzeko. Era berean, orekaren aldaketa horrek ematen duen informazioa oso baliagarria da norberarentzat eta berarekin bizi direnentzat. 

Ondorioz, emozio guztiak onak direla esan dezakegu, horiek gure gorputza prestatzen baitute egoera jakinei erantzun egokiak emateko. Bestetik, Carroll Izardek (1989) emozioaren alderdi sozialari ematen dio garrantzia. Autore horren iritziz, emozioek besteei nola sentitzen garen komunikatzeko balio dute, eta, aldi berean, inguruko pertsonen emozioetan eragina izaten dute. 

Ikuspegi horren ildotik, Paul Ekman zientzialaria 40 urtez egon da gorputzaren hizkuntza aztertzen, batez ere, aurpegiaren keinuak eta mugimenduak. Emozioak azaleratzeko sistema garrantzitsuenetzat jotzen da gaur egun. 

Aurkikuntza hori ikur sistema automatiko unibertsal baten ikasketa baten emaitza izan zen. Munduko 23 kulturatan ikertu eta gero, emozioen unibertsaltasuna baieztatu zuen Ekmanek. Hau da, munduko edozein kulturatan egonda, gai izan gaitezke aurpegietara begiratzen baldin badugu beste pertsonak zer sentitzen duen asmatzeko (beldurra, poza, tristura, nazka, maitasuna). 

Seguruenik, gizakiaren eboluzioaren bidaian, ikurren sistema hori ezinbestekoa izan zen inguruko pertsonei informazioa emateko. Haserre egotekotan, inguruko pertsonak urrun egonarazteko; beldur izatekotan, harrapari baten arriskua adierazteko; eta ondo sentitzean, denbora luzez egoera hori izateko. 

XXI. mendean pertsona artean harreman eskasagoa dugu, eta, beharbada, mundu guztia nola sentitzen den jakitea ez zaigu hain garrantzitsua iruditzen; baina gizakiaren eboluzioaren historian guztiz kontrakoa izan da, ezinbestekoa, hain zuzen, gu orain bizirik egoteko. 

Aurpegiko adierazpenak nahita egin daitezke, beste pertsona bat nahasi nahian edo iruzur egin nahian. Haatik, Ekmanek dio emozioak era automatiko batean azaleratzen direla gure gorputzean eta era zehatzago batean gure aurpegian, eta horien kontzientzia hartzea ezinbestekoa da, beste pertsonengan ematen dugun erantzunaren inpaktua neurtzeko. 

Bestearen aurpegian edo ahotsean emozioa begi bistakoa baldin bada, ez da beharrezkoa hura ezagutzen ikastea. Baina, maiz, emozioak ezkutatu egiten dira, edo hain sotilak dira ezen ez direla ikusten. Egoera horietan, besteen emozioak identifikatzeko trebetasuna garatzeak beste pertsona nola sentitzen den igartzen lagunduko digu, eta, ondorioz, besteen emozioekin sentibera izaten ikasten. 

Gaur egun, gure gizartearen alderdi askotan, esate baterako, hezkuntzan, justizian, kirolean, politikan, aitzinean bezala, emozioen ezagupenei eta emozioaren adierazpenei garrantzia ematen zaie, emozioak testuinguru askotan parte hartzen dutelako. 

